
ölefaontnhaod

es woa so koed  und volla liacht   und i hob gread
dea auftriid  woa danebm   auf dera wööd
a pracka aofn oasch    wias bar an neichn ghead
des mechd i neamma hoom    ned um vü gööd

oes windl kindl  host ka   ölefaontnhaod
do braochsd   a guade soebm    fian popo
steggsd ziemlich diaf   in dreg   waon kana eineschaod
des is in spädan lebm  grod a soo

des leana is a graos   daham gems   aa ka rua
dei bestes wuens    nua du gibsd es ned hea
du hoedsd es neamma aus  und hosd daon endlich gnua
daon pocksd es ned   es woat des mülitea

meiliawa schwaan   do braochsd   a ölefaontnhaod
an hoatn grind   so wiara diara laahm
mid schoaffe kantn    dass se kana zuwetraod
dass jeda glei waas    do san ma dahaam

und endlich in da hockn   dengsd jedsd geeds beagaof
a fesche kotz    a aoto    und a haos
nua deine neida pockn zua    und spitzn draof
das beste freind    spaonnt dia die weiwal aus

du oame söö   do braochsd ar ölefaontnhaod
den hawara winschd du  di pest aom hoes 
und hedsd eam ar am liabsdn  aane eineghaod
es bringd do nix   mei freind    wos nutzt des oes

des lebm is ringlschbüü   a ochtabaon
es beidld di  und schmeissd di   hin und hea
waonsd obm bisd   daon soetesd goaned oweschaon
weusd schwindlich wiasd   daon hosd es   des malea

waonsd öta wiasd   hüüfd nur a ölefaontnhaod
daon mochd dir a   des oetasheim   an gschbaaß
und waons se daon   a so a schleima   zuwehaod
aofs eabm woat   dea griagd   an woaman schaaß

i mecht   in nextn leebm   a ölefaontnhaod
an hoatn grind   oes wiara diara laahm
und schoaffe kanntn   dass se kaana zuwetraod
a gwoxns gmiad    oes wiaran oeda baam

